                                                                                                 ЛЕНА   ШАГЫЙРЬҖАН
Такташ исән...
Ургып аккан хисләр Җырга койган,
соң кая ул ташып түгелсен?!
Тонып калган офык читләрендә
моңсу караш... күксел... күгелҗем...
Кара таңмы, кара төнме алда
чират көтә җанга?
Кай җирдә
адаштырыр аны газраилләр?
Шагыйрь җаны -  тоташ фаҗига...
Компас түгел лә ул,
юл күрсәтеп
барумыни аның төп эше?..
Ул тик үз халкының бер көзгесе,
үз чорының ачы җимеше.
Үзе -  кояш, үзе -  карлы буран,
бер фасылга сыймый хисләре.
Авыш-тәвеш килә заманасы:
бер көн -  уңай, бер көн -  тискәре.
Ә ул -  шагыйрь, күрәзәче түгел, -
күргәзмәсе чуар дөньяның.

Тарткан аны заман урамының 
тып-тын ягы түгел, чын ягы. 
Шунда чыгып тыңлаган ул илнең 
җан басымын, йөрәк тибешен. 
Күңеленнән чумырып моңын эчкән, 
күчереп алган рухи чигешен. 
Давыл дулап, вулкан гүләп торса, 
күкрәгендә әгәр гавамның, 
битне пешерер чиккә җитеп кызса 
кайнарлыгы сулар һаваңның, -
«Иртәгесе көнгә каршы төндә» 
ничек утырып байрак чикмәссең! 
Бик ашыкма, кордаш, ташланырга 
бер чиктән икенче чиккә син... ...
Гөлзар-гөлләмәләр  арасында 
ул да йөрер иде назланып... 
«Фахиш шәһәр» диеп сүкмәс иде 
«Дәртле,  нурлы,  моңлы»  Казанын... 
Без дә арыдык... 
Инде хәл дә җитмәс 
иңгә артык йөкләр төяргә. 
Кызыгам ләкин: 
бу тормышны кабат 
Такташ кебек 
ничек сөяргә?!

